
Jednog dana sa sabahom u avliju aščije Šaćira u
Tuzli uđoše Pujdo i Šero, sklopiše „kozu“ i na njoj,
po dogovoru sa Šaćirom, stadoše testerisati drva,

a kad sunce ovlada zemljom, Šaćirova žena Satka stavi
im kod cjepala demirliju sa fruštukom. U tom trenu u
Šaćirovu avliju banu i Mehica, koga su svi u tuzlanskoj
čaršiji zvali Landohan. I on sjede s Pujdom i Šerom za
demirliju, a Satki, Pujdi i Šeri bi nezgodno da upitaju šta
će Landohan za tom sofrom. Nakon fruštuka, ispušiše
po cigaru, te Pujdo i Šero nastaviše raditi, a Landohan
se smjesti u lipov hlad, desetak metara od cjepala.
Sat poslije podneva Satka opet na demirliji donese ručak za tro-
jicu. Landohana ne bi kod cjepala, ali on viknu da mu se hrana
prinese pod lipu. Četiri dana su tako testerali dvanaest metara

drva, a onda počeše sjekirom cijepati oblutke. Landohan se pri-
ključi Pujdi i Šeri, te iscijepa malo mekših drva za potpalu, pa
opet leže u hladovinu. Cijepaju Pujdo i Šero tvrdu hrastovinu i
kako njihove sjekire udare u drvo, Landohan ispod lipe ispusti
glas: „Ha, ha, ha... Halal vjera, Pujdo! Svaka čast, Šero!“
Utom aščija Šaćir uđe u svoju avliju, osmotri svu trojicu, ništa ne
reče, niti ga oni šta upitaše. Cijepanje je trajalo koliko i testera-
nje, pa Pujdo i Šero odoše kućama da se operu i presvuku, te
će Šaćiru u aščinicu da naplate. Dočeka ih Šaćir vedra lica i na-
redi svom momku Ćazimu da im donese aščijske jemeke na de-
mirliju. Domalo u aščinicu stiže i Landohan i sjede obaška. I
njemu Ćazim na Šaćirov mig donese jemeke. Noć se poče use-
ljavati u aščinicu, pa Šaćir upali svjetlo, ode do kase da donese
pare. Pred Pujdu na demirliju stavi petnaest puta po pet dinara
u metalu i reče da Pujdo i Šero to podijele među sobom prema
učinku ili dogovoru. Podijeliše po 37 dinara, a dinar dadoše si-
rotoj Paši, koja u tom trenu uđe u aščinicu.
- Šaćiraga, pripada li meni koji dinar, ja sam pomagao, nepoz-
van, ali pomagao sam, veli Landohan.
Šaćir od Pujde i Šere uze onaj novac, te s visine od pola metra
stade bacati novčiće na demirliju. Zveket se razlegao po ašči-
nici, a čuli su ga i na ulici, pa zavirivaše da vide šta se dešava
kod Šaćira. Landohan u čudu gledaše Šaćira i demirliju, ne mo-
gavši da odgonetne Šaćirovu nakanu, ali se i naslađivaše zve-
ketom novca. Nakon što Šaćir ispusti na demirliju i posljednji

novčić, doviknu Landohanu: „Tebi hahakanje i halakanje koje si
činio dok su Pujdo i Šero sjekli drva plaćam zveketom novca o
demirliju. Jesi li čuo?!“
Mehica Landohan ustade i krenu ka vratima aščinice govoreći:
„Jebo ti mene ako me demirlija plaća zveketom.“ Na samim vra-
tima Landohana zaustavi Šaćir i tutnu mu u džep nekoliko di-
nara, pa ga vrati da opet sjedne baška, a onda i Pujdo i Šero
baciše po dinar na Landohanovu demirliju.
- Ja plahe demirlije u tebe, Šaćiraga, i plaha zveketa od nje,
kaza Landohan, poruči od Ćazima sutliju i stade dobovati pr-
stima po demirliji.

***
Demirlija je velika bakarna tepsija koja služi kao sinija ili kao ha-
stal za objed. Demirlija obično ima promjer 1 – 2 metra, a može
biti i dužeg promjera. Demirlija se stavlja na stalak od gvozde-
nih šipki i po tom gvozdenom stalku demirlija je dobila ime, jer
demir na turskom znači – gvožđe. Demirli pendžer je prozor sa
gvozdenom rešetkom.

Demirlija

